
II. ERANSKINA 
ARABAKO FORU ALDUNDIAREN ETA BIZKAIKO FORU ALDUNDIAREN ARTEKO LANKIDETZA HITZARMENA BERRESTEKO FORU ARAU PROIEKTUA, GORBEIAKO GURUTZEAREN ZIMENDUAK KONPONTZEKO ETA HOBETZEKO LANAK EGITEKOA. 
[bookmark: _Hlk223961633]Gorbeiako Gurutzea lehen mailako ondare, kultura eta mendizaletasun sinboloa da. Gorbeia mendiaren gailurrean kokatuta dago, Gorbeia Kontserbazio Bereziko Eremuaren (ES2110009) eta Gorbeiako Parke Naturalaren barruan, eta bat egiten du Arabako eta Bizkaiko lurralde historikoen arteko administrazio banalerroarekin.  Gaur egungo gurutzea duela ehun urte baino gehiago jarri zen, eta gailurrera jende asko joaten denez eta klima baldintza gogorrak izaten direnez, gurutzearen oinarria ainguratuta dagoen lurraren ingurua higatuta dagoela ikusi da.
Arabako Foru Aldundiak eta Bizkaiko Foru Aldundiak batera hartu nahi dituzte beren gain hura mantentzeko eta kontserbatzeko beharrezkoak diren jarduketak. Hitzarmenaren xedea, hain zuzen, bi administrazioen arteko lankidetza bat egituratzea da, zimenduak konpontzeko eta hobetzeko obrak egin ahal izateko. Bi aldundiek konpromisoa hartzen dute obrak egiten eta haien jarraipena egiten laguntzeko, obrak egiteko nahitaezko txostenak eta baimenak izapidetzen laguntzeko, eremu horretan interesa duten erakunde eta kolektiboei jarduketa zabaltzeko eta, ondoren, ingurunea garbitu, mantendu eta kontserbatzeko. 
Horretarako, hitzarmenak hiru jarduketa jasotzen ditu: oinarria zaharberritzeko eta hobetzeko obrak kontratatzea (lizitazio aurrekontua: 148.139,92 €, BEZa barne); orientazio mahaia konpontzea (17.606,36 €, BEZa barne), eta elementu arkeologikoak babesteko eta kontserbatzeko jarduketen jarraipena eta ikuskapena egiteko gastuak (1.996,50 €, BEZa barne). Aurreikusten den inbertsioa 167.742,78 euro da (BEZa barne), eta % 50ean ordainduko dute bi administrazioek, hau da, 83.871,39 euro bakoitzak. Horretarako, Bizkaiko Foru Aldundia arduratuko da proiektua idatzi eta onesteaz, eta obra kontratua lizitatu eta adjudikatzeaz. Arabako Foru Aldundiak, bere aldetik, dagoeneko kontratatu eta instalatu du gailurrean kokatutako orientazio mahaia; zenbateko hori azken ordainketatik kenduko da. 
Foru Gobernu Kontseiluak hitzarmen hori sinatzea onetsi du, Arabako Foru Aldundiaren gobernuari, antolaketari eta araubide juridikoari buruzko martxoaren 15eko 10/2023 Foru Arauaren 6.2.b) artikuluaren arabera. Arabako Lurralde Historikoko erakunde antolamenduari buruzko 1983ko martxoaren 7ko Foru Arauak 6.2.b) artikuluan xedatzen du Batzar Nagusiei dagokiela for aldundiaren proposamenak berrestea "Eusko Jaurlaritzarekin, Estatuarekin eta beste lurralde historiko, autonomia erkidego edo probintzia batzuekin sinatu beharreko hitzarmenak direnean". Kasu horietan, berrespena foru araua izango da.
Hitzarmen honen izapideak Foru Gobernu Kontseiluaren otsailaren 28ko 6/2023 Foru Dekretuak (Arabako Foru Aldundiaren xedapen orokorrak egiteko prozedura onesten du) kasu horietarako araututako espezialitatearen arabera egin dira.
ARTIKULU BAKARRA.
Berretsi egiten da Arabako Foru Aldundiaren eta Bizkaiko Foru Aldundiaren arteko lankidetza hitzarmena, Gorbeiako gurutzearen zimenduak konpontzeko eta hobetzekoa. 

